
					ఈ పుట అచ్చుదిద్దబడ్డది




	క.	
అని యివ్విధమున వారలు, వినయం బెసఁగంగ వచ్చి వినిపింప నిజం

బని సంజీవకుఁ దలఁచుచు, మనికితపడుచుండె వర్థమానుఁడు బుద్ధిన్.

	వ.	
అట సంజీవకుండు.

	చ.	
విఱిగినకాలు వచ్చి యటవీస్థలి నాయువుకల్మిఁ జేసి యే

డ్తెఱఁ జని పూరి మేసి కడుఁ దియ్యనిచల్లనినీరు ద్రాగి మై

యెఱుఁగక సత్వసంపద వహించి భయం బొకయింత లేక య

క్కఱ నొకనాఁడు డప్పి యెసఁగ న్నదికిన్ వడి నేఁగుచున్నెడన్.

	గీ.	
ఆవనంబునఁ బింగళకాఖ్యుఁ డయిన, సింహ మధికజంతువుల శాసింప నధికుఁ

డగుచు నిజభుజవిక్రమణాఢ్యమహిమ, ననుభవించుచు రాజ్యంబు నట్ల కాఁగ.

	క.	
అభిషేకాదిక్రియలను, విభవము లేకయును ఘోరవిపినంబులలో

శుభగోన్నతవిక్రమమునఁ, బ్రభు వై సింహము మృగాధిపతియై వెలసెన్.

	వ.	
ఇట్లు సకలవనజంతునియామకుం డై పింగళాఖ్యుఁ డగుహర్యక్షముఖ్యుండు వనంబున

వెలుంగుచుండె.

	శా.	
ఆసింహం బొకనాఁడు డప్పి గొని తోయం బానఁ గాంక్షించి పే

రాసం దా యమునాతరంగిణిని డాయం బోవుచో నవ్వలన్

భూసంత్రాసకరాంత్యకాలజలదప్రోద్భూతగర్జోపమ

వ్యాసంగంబుగ ఱంకె వైచె నొకచో నాఁబోతు కా ల్ద్రవ్వుచున్.

	క.	
బెడిదంబుగ నవ్విధమున, నడరిన సంజీవకునిమహాధ్వని విని య

ప్పుడ మృగపతి తనయాత్మం, గడు శంకం బొంది యచటఁ గదలక యున్నన్.

	గీ.	
అతనిమంత్రితనయు లైనట్టికరటక, దమనకాఖ్యు లపుడు తద్విధంబుఁ

దెలిసి దమనకుండు తెఱఁ గొప్పఁ గరటకు, తోడఁ బలికె నగవు తోఁప నపుడు.

	గీ.	
ఇంతరాజు చూడు వింతశబ్దము విని, నదికి నీరు ద్రావఁ గదల వెఱచె

దీనికారణంబుఁ దెలియుదమే యన్నఁ, గరటకుండు వలికెఁ గడఁకతోడ.

	క.	
మన కేమికారణం బీ, పనులు విచారింపఁ దగనిపనికిం జనినన్

మనుజుండు నొచ్చు ము న్నొక, వనచర మొకతగనిపనినెపంబున నీల్గెన్.

	వ.	
అనిన విని దమనకుం డవ్విధం బెట్లనినఁ గరటకుం డిట్లనియె.

	చ.	
ఒకనగరంబుచేరువ మహోన్నతదేవగృహంబు జీర్ణ మై

వికలత నంది యర్ధము భువిం బడి యుండఁగ దానిఁ జూచి యు

త్సుకమతి నొక్కవైశ్యుఁ డది తొల్లిటియందము నొందునట్లుగా

నకుటిలవృత్తిఁ జేయుఁ డని యర్థ మొసంగిన శిల్పకారులున్.

		 ఈ పేజీలో చివరి మార్పు 27 ఫిబ్రవరి 2023న 02:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

